
E Au Tumu Manako Akaterete teia tei arikiia e te Taokotai’anga o te 

au Basileia o teianei ao, no runga i te au Tika’anga o te au Tangata 

Pakipakitai. 
 

Akamata’anga   

  

Te akamaara mai nei teia tuanga ki te au basileia i te au akatikatika‟anga e pera te au 

akakoukou‟anga o te au tumu i anga ia ei teia Au Tumu Manako Akateretere tei 

Arikiia no te au Tangata Pakipakitai no runga i te au tika‟anga o te au tangata 

pakipakitai. Kare teia e te maro nei i tetai uatu basileia kia aru i teia akanoonoo‟anga, 

inara ko te angaanga te ka anoanoia kia raveia, tei roto te reira i te au Irava o teia Au 

Tumu Manako Akateretere tei Arikiia no te au Tangata Pakipakitai. 

 

Atikara 1: Akakoro’anga 
 

Ko te tapao a teia Au Tumu Manako Akateretere tei Arikiia no te au Tangata 

Pakipakitai, ko te akapapu e ko te au tangata pakipakitai kia rauka ia ratou te turanga 

tiratiratu o te au tika‟anga tangata, turanga tamanamanata koreia e pera te turanga 

ariki ia mai me kare akangateitei ia e te iti tangata. 

 

“Au tangata pakipakitai” (tei akakiteia i roto i teia akamarama‟anga koia oki „au 

tangata pakipakitai) Kapiti katoa mai te au tangata makimaki kopapa no tetai roa‟anga 

tuatau, maki manako, maki maata rava te kite, me kare tangata makimaki kare tona 

turanga e papu tika ana. Kua riro rai te reira au tu kaui ei tapu ia ratou kia kore ratou e 

piri atu ki te rave kapiti‟anga ma te toenga o te iti tangata i te au akakoro‟anga tukeke.  

     

Atikara 2: Au akamarama’anga 

 

I roto i teia Au Tumu Manako Akateretere tei Arikiia no te au Tangata Pakipakitai: 

 

- „Akakitekite‟anga‟ koia oki ko te au turanga akakitekite‟anga katoatoa, kapiti 

katoa mai te tuatua reo, tuatua na roto  i te akatutu, tuatua tata, tata‟anga no te 

au tangata matapo, tata‟anga na roto i te amirimiri‟anga, au tata‟anga 

mamaata, akarongorongo‟anga, akakite‟anga maramarama ua, tangata tatau, 

au akakite‟anga rauka ngoie ua mai e pera katoa te au kite akakitekite‟anga ou 

tukeke. 

 

- „Reo‟ koia oki ko te au reo tuatua, au tuatua na roto i te akatutu e pera tetai 

uatu au reo kare e tuatuaia.   

 

- „Akavaavaa‟anga no te turanga pakipakitai‟ koia oki me kopaeia tetai  tangata, 

paruruia i te rave i tetai angaanga me kare taukore te au angaanga tei raveia 

kiaia no te mea e  e turanga pakipakitai tona. Tetai uatu tu tei paruru i te reira 

tangata i te rave‟anga me kare mataora‟anga i tona tikaanga tangata katoatoa e 

pera turanga tamanamanata koreia mei te toenga o te au tangata kaotatoa. 

Kapiti katoa mai mei te mea e kopaeia te reira tangata ki tetai ngutuare tau 

nona. 

 

- “Au ngutuare noo anga tau” koia oki te au ngutuare tei akameitaki ia e tei 

akatu ia kia tau ki tei anoano ia no tetai tangata pakipakitai no tona turanga 

maki kia rauka ia ratou te mataora i te au tika‟anga tangata nei e pera te  

turanga tamanamanata koreia mei te toenga o te iti tangata. Ko teia au taui 

„anga me kare tieni‟anga auraka te reira kia ngata i te rave‟anga 

 

- „Akataka‟anga tei arikiia‟ koia oki te au akataka‟anga apinga, au ngai, au 

porokaramu, e pera te au angaanga akameitaki‟anga te ka tau i te katoatoa kia 

taangaanga atu ma te kore e anoano kia tauiia. Inara, te rave‟anga i te au mea 

te ka tauturu atu i tetai au urupu tangata pakipakitai mei te mea e anoano ia. 

 

Atikara 3: Au Turanga Akatere Mamaata 

 

Ko te Au Tumu Manako Akateretere tei Arikiia no te au Tangata Pakipakitai koia oki: 

 

- te ariki‟anga i te tikaanga oraanga, tikaanga tangata tatakitai e ta ratou i 

anoano i te rave; 

 

- kare e akavaavaa‟anga; 

 

- piri anga katoa e te maoraora ki roto i te au tuanga tukeke o te iti tangata; 

 

- ariki‟anga i to ratou turanga tuke e pera te ariki atu anga i te iti tangata 

pakipakitai ki roto i te au tuanga tuketuke o te oraanga tangata; 

 

- aiteite o te tika‟anga; 

 

- tika‟anga arairai kore ia; 

 

- tika‟anga aiteite i rotopu i te tane e te vaine; 

 

- ariki‟anga i te turanga o te au tamariki pakipakitai e pera to ratou tika‟anga i te 

taporoporo i to ratou turanga e koai ratou. 

 

Atikara 4: Au Angaanga Maata tei anoano ia kia raveia 

 

Te au basileia i ariki i teia Au Tumu Manako Akateretere tei Arikiia no te au Tangata 

Pakipakitai kia akapapu i te akaparauare i te au tikaanga tangata o te au tangata 

pakipakitai e pera to ratou oraanga maoraora ma te kore rava e arairai‟anga e te 

akavaavaa ki tetai uatu turanga pakipakitai.  

 

Ko te aite anga ko te au basileia tei ariki i te Au Tumu Manako Akateretere tei Arikiia 

no te au Tangata Pakipakitai kia  

 

- akamana i te taangaanga i te au tikaanga i akataka ia i roto i teia Au Tumu 

Manako Akateretere tei Arikiia no te au Tangata Pakipakitai; 

 

- takore me kare akatuke i te  au ture, ture akaaere me kare te au matara no te 

rave‟anga i te au peu e raveia nei e tei riro i te akavaavaa i te au tangata 

pakipakitai; 

- kia tauru i te au akataka‟anga no te paruru e te akamaruarua‟anga i te tika‟anga 

o te au tangata pakipakitai ki roto i te au ture akaaere e pera au porokaramu 

angaanga; 

 

- kia akapapu e ko te au ture a te Kavamani kua tau te reira ki te au  

akanoonoo‟anga i roto i te Au Tumu Manako Akateretere tei Arikiia no te au 

Tangata Pakipakitai; 

 

- kia takore i te au akavaavaa‟anga a tetai tangata me kare putuputuanga  i tetai 

papaki no te mea e e pakipakitai 

 

- kia raveia te au kimi‟anga ravenga no te akatupu‟anga o te au apinga, au 

angaanga e pera te au mea te ka anoanoia kia rauka i te au tangata pakipakitai 

ma te kore e oko maata  

 

- kimi‟anga ravenga no te akapapu e kia tae te au tuatua akakite  no runga i te au 

kite ou i rauka mai no runga i te au aping te ka riro ei tauturu no te aaere, au 

apinga akarongo e te tauturu i te au tangata pakipakitai; 

 

- akamatutu‟anga i te tereni no te tika‟anga o te au tangata pakipakitai no ratou e 

raverave nei i to tatou au tangata pakipakitai; 

 

- kia taangaanga i te au tuanga o teia Au Tumu Manako Akateretere tei Arikiia 

no te au Tangata Pakipakitai tei tau ki te ture tei arikiia e te au basileia ma te 

tapapa mariae i te au mea te ka anoanoia kia rauka i te akatupu i te au tuanga 

no runga i te kimi puapinga, oraanga iti tangata e pera te akono‟anga a te reira 

iti tangata; 

 

-  kia akapapuia e ko to tatou iti tangata pakipakitai, kapiti katoa mai te au 

tamariki, e tuanga ta ratou i roto i te atu‟anga i teia Au Tumu Manako 

Akateretere tei Arikiia no te au Tangata Pakipakitai.        

 

Irava 5: Tikaanga aiteite e te akavaavaa kore  

 

Kua ariki te au basileia e, aiteite tatou katoatoa ki mua i te ture. Kia akapapuia e ko to 

tatou iti tangata pakipakitai auraka kia raveia tetai angaanga taukore kia ratou no te 

mea e e pakipakitai ratou mari ra kia paruruia ratou e te ture mei a tatou katoa te tu. 

 

Ei akapapu e kia tau meitaki to ratou turanga, ka anoanoia te au basileia kia rave i 

tetai takainga tau tikai no to tatou iti tangata pakipakitai na roto i te au tauturu takake 

me kare na roto i tetai au akatuke‟anga tei anoanoia no ratou kia aiteite to ratou 

turanga mei to tatou kare I te pakipakitai. Kare teia au tauturu me kare akatuke‟anga 

tei anoanoia i te mea pakari kia raveia.  

 

Ko tatou ko te au tangata kare i te pakipakitai, kare e rauka ia tatou i te tuatua e kare 

teia angaanga e tau ana koia oki te tauturu takakeia nei te iti tangata pakipakitai. Mei 

te mea e e au ture takake e pera e au porokaramu ta te au basileia tei akanonoo i te 

tauturu i te iti tangata pakipakitai kia aiteite ki te katoatoa, ka karangaia e kare e 

akavaavaa‟anga i roto i te reira basileia.  

Atikara 6: Au Vaine pakipakitai 

 

Ka anoanoia te au basileia kia takinga meitaki e kia akapapu e ko te au vaine e pera te 

au tamaine pakipakitai auraka kia raveia tetai angaanga taukore kia ratou no te mea e 

e vaine ratou e pera katoa no to ratou tu pakipakitai. Kia akapapu te au basileia e ko te 

au vaine e pera te au tamaine pakipakitai aiteite ua to ratou tikaanga tangata e pera to 

ratou tikaanga tamanamanata koreia e te toenga o te iti tangata. 

 

Te au basileia kia akapapu e kia rave i te au takainga tau no te oraanga matutu, tupu 

meitaki e te akamaruarua i te vainetini kia rauka ia ratou te oraanga mataora no to 

ratou tikaanga tangata e te tamanamanata koreia tei akataka ia i roto i teia Au Tumu 

Manako Akateretere tei Arikiia no te au Tangata Pakipakitai. 

 

Atikara 7: Au Tamariki pakipakitai 

 

E tau i te au basileia kia rave i te au ravenga no te akapapu e ko te au tamariki 

pakipakitai kia aiteite to ratou tikaanga tangata e pera to ratou tikaanga tamanamanata 

koreia mei te toenga o te au tamariki kare i te pakipakitai. 

 

I roto i te au tukuanga tika no te au tamariki pakipakitai, ko te mea anoano maata rava 

atu koia oki, eaa te mea puapinga tikai no te reira tamaiti. 

 

E tau i te au basileia kia akapapu e ko te au tamariki pakipakitai, aiteite ua tona 

turanga e tetai atu au tamariki kare i te pakipakitai: 

 

- tikaanga kia tuatua i to ratou manako no runga i te au mea te ka arapaki ia 

ratou; 

 

- oronga i te tauturu kia rauka ia ratou I te tuatua i to ratou manako kia tau ki to 

ratou mataiti e pera tona maki;  

 

- kia uriuriia me kore akarakaraia to ratou manako kia tau ki to ratou mataiti e te 

pakari. 

 

Atikara 8: Akamaramarama’anga  

  

Ka anoanoia te au basileia kia akamata viviki i tetai au takainga no te kai tamaki atu i 

tetai au manako taravake no runga i te au tangata pakipakitai e ma te akamarama ki te 

iti tangata e ko te au tangata pakipakitai e tikaanga katoa to ratou e te au mea te ka 

rauka ia ratou i te rave. 

 

Teia te au mea ta te au basileia ka rave e rauka ei ia ratou teia turanga: 

 

- rave‟anga i tetai akamaramarama‟anga ki te iti tangata;  

 

- akapuapinga‟anga i te pae apii i te apii i te iti tangata kia ariki tikai ratou i te 

turanga o te au tangata pakipakitai;  

- akamaroiroi‟anga i te au tuanga akakitekite kia rauka ia ratou i te tuku mai i 

tetai au tata‟anga me kare akariari‟anga no runga i te au turanga te ka rauka i 

te au tangata pakipakitai i te rave; e pera 

 

- akamaroiroi‟anga i te tereni no te turanga pakipakitai. 

 

 

Atikara 9: Tikaanga arairai-koreia 

 

E tikaanga to tetai tangata pakipakitai kia rauka iaia te noo ma te kore e irinaki atu ki 

tetai e pera katoa kia rave i te au mea katoa ta ratou i anoano i roto i to ratou oraanga. 

 

Ei ravenga no te rave i te reira ka anoanoia te au basileia kia apai i tetai au takainga 

tau kia rauka i te iti tangata pakipakitai te au tika‟anga aiteite ua ki te katoatoa no 

runga i te turanga tikaanga arairai koreia ki te au apinga, au ngai, apinga akaoro, au 

tuatua akamarama e pera katoa tetai uatu au angaanga tei akatueraia ki te katoatoa 

rava. Ka taangaangaia teia i roto i te oire maata me kare i roto i te au oire rikiriki. 

 

Ei ravenga no te rave i te reira ka anoanoia te au basileia kia: 

 

- kimikimi e eaa te au mea e riro nei ei ngata no te iti tangata pakipakitai kia 

rauka ia ratou te au tikaanga arairai koreia ki te au tuanga katoatoa o te 

basileia e kia rauka teia araiarai‟anga i te takoreia atu 

 

- akapapu e kia rauka i te iti tangata pakipakitai te tikaanga arairai koreia ki te 

au ngutuare, mataara, apinga akaoro e pera tetai atu au ngai no te katoatoa mei 

te apii, ngutuare, are maki, kiriniki, a te au ngai angaanga; e pera 

 

- akapapu e kia rauka i te iti tangata pakipakitai te tikaanga arairai koreia ki te 

au tuatua akamaramarama, akakitekite e tetai atu au angaanga mei te angaanga 

topatapata uira (electronic) mei te angaanga roro mareva (internet) e te au 

angaanga kimi ravenga akaora viviki. 

 

Ka anoano katoa ia te au basileia kia rave i teia au tuanga nei: 

 

- akatinamou i tetai au turanga e pera te au akakiteanga no runga i te tikaanga 

arairai koreia o te iti tangata pakipakitai ki te au ngai e pera te au angaanga 

keke tei akatuera ia ki te katoatoa 

 

- akapapu e ko te au pitiniti paraveti e au rare ta ratou me kare e au angaanga 

keke ta ratou ki te iti tangata kia akapapu katoa ratou i tetai tikaanga arairai 

koreia no te iti tangata pakipakitai; 

 

- oronga i tetai tereni‟anga no te au tangata e ko ratou te ka raverave i te iti 

tangata pakipakitai no te turanga no runga i te tikaanga arairai koreia; 

 

- taangaanga i te au akairo no au tangata matapo, mama ua i te tatau e te 

marama i roto i te au are e pera tetai au ngai tei akatueraia ki te katoatoa; 

- akanoo i tetai tangata tauturu ki roto i te are e pera te au ngai tei akatueraia ki 

te katoatoa mei te tangata akakitekite aere, tangata tatau e pera tetai tangata 

kite i te uri i te tuatua akatutu. 

 

- akamaroiroi i tetai uatu tu tauturu ki te iti tangata pakipakitai no te akapapu e 

kia rauka ia ratou te au tuatua akakite marama; 

 

- akamaroiroi kia rauka i te iti tangata pakipakitai te tikaanga arairai koreia ki te 

au tuatua akakite marama ou e pera te au kite ou no te au akakitekite‟anga mei 

te internet; e pera 

 

- akapapu e ko ratou na ratou e tuku mai ana i te au tuatua akakite marama e 

pera te au apinga akakitekite kia akanoo i tetai tikaanga arairai koreia no te iti 

tangata pakipakitai kia rauka ia ratou i te taangaanga i te reira no tetai tutaki 

iti. 

 

Atikara 10: Tika’anga oraanga 

 

Kia akapapu te au basileia e ko te iti tangata pakipakitai kia mataora ratou i to ratou 

tika‟anga oraanga mei a tatou katoa nei rai. 

 

Atikara 11: Turanga tumatetenga e te tauturu’anga 

 

Kia rauka i te au basileia i te rave i tei anoanoia no te akapapu e ko to tatou iti tangata 

pakipakitai te meitaki e te paruru ia ra ratou i te au tuatau tumatetenga, mei te ai te tu, 

vai puke, e pera tetai atu au tumatetenga natura, te tamaki, e pera te au tumatetenga 

mamaata. 

 

Atikara 12: Turanga aiteite ki mua i te ture 
 

Kua ariki te au basileia e ko te au tangata pakipakitai e tika‟anga to ratou mei to te 

katoatoa o te iti tangata i mua i te ture e ka rauka katoa ia ratou i te tuku i ta ratou 

uaorai tuku‟anga tika. Ka rauka ia ratou kia riro mai ratou ei „atu no tetai apinga 

puapinga me kare rave atu i tetai apinga, akatere i ta ratou moni e pera te au angaanga 

o te pae moni e pera te tarau moni mei te pangika, au angaanga mokiti, e pera tetai atu 

au angaanga kaiou, aiteite ua tona turanga mei te katoatoa o te iti tangata. Auraka to 

ratou au apinga puapinga kia raveia mei ia ratou ma te kore e tumu tau me kare tika 

kore i raro ake i te ture. Tetai au papaki pakipakitai ka anoano ratou i tetai tauturu  kia 

rauka ia ratou i te tuku i ta ratou au tukuanga tika tau. Kia rave te au basileia i tetai au 

takainga tau no te akapapu e ko te au tangata pakipakitai tei anoano i taua tauturu no 

te au tukuanga tika tana ka oronga no runga i te au angaanga pae ture e te pae moni 

kia tauturuia. 

 

Kia akapapu te au basileia e: 

 

- ko te au tangata e turu nei ia ratou, te ariki nei ratou i te au tika‟anga, iki‟anga 

e pera te au akapapa‟anga ta te reira tangata pakipakitai i anoano; 

 

- ko te au tangata e turu nei ia ratou kare o ratou manako te ka riro ei kaitamaki 

ki ta ratou e rave ra me kare ki to ratou akava ngakau; 

- ko te au tangata e turu nei ia ratou kare ratou e maro i tetai papaki pakipakitai 

kia tuku i ta ratou tukuanga tika kia tau ki ta ratou i maro kia ratou; 

 

- ko te tangata pakipakitai ka orongaia te tauturu ki aia kia tau ki tana i anoano e 

pera kia tau ki te tuatau tana i anoano katoa; 

 

- kia riro e na te akavaanga e akarakara matatio i te au tauturu‟anga te ka 

orongaia kia ratou me kare na tetai atu mana akatere e kare aia e piripiri i roto 

i tana angaanga; e pera katoa 

 

-  tetai atu au akateretere‟anga tau te ka akaari mai i tetai tamanamanata‟anga i 

te au tikaanga o tetai tangata. 

 

Atikara 13: Tikaanga arairai koreia ki te akavaanga 
 

Kia akapapu te au basileia e ko te au tangata pakipakitai aiteite ua to ratou tikaanga ki 

te akatere‟anga a te akavaanga mei te katoa‟anga o te iti tangata. 

 

Me ka anoanoia, kia akatukeia te matara e raveia nei tetai au mea kia rauka i te au 

tangata pakipakitai kia piri atu ki te au tuanga tukeke o te akavaanga. Kia oronga 

katoaia tetai tereni‟anga no te au tangata e angaanga nei ki roto i te are akava‟anga 

mei te au akavanui, au akavanui iti, au akava e pera te au tiaki mou auri. 

 

Atikara 14: Tika’anga maoraora e te paruruia o tetai tangata 
 

Ko te au tangata pakipakitai aiteite ua to ratou au tika‟anga ki te tika‟anga maoraora e 

te paruruia mei te toenga o te iti tangata. Kia akapapu te au basileia e auraka ratou kia 

tapekaia me kare tapuia mari ua kua tika i te ture e kia raveia te reira mei te mea e e 

tumu meitaki. Auraka rava tetai kia tapekaia me kare tapuia no te mea ua e e turanga 

pakipakitai to ratou. 

 

I te ngai tei tapekaia tetai tangata pakipakitai me kare tapuia, ko tona au tika‟anga 

tangata, kapiti mai tona au tika‟anga i roto i teia Au Tumu Manako Akateretere tei 

Arikiia no te au Tangata Pakipakitai, auraka te reira kia rave ke ia mei iaia. 

 

Ko te au ture tei akanoonoo i teia au tika‟anga kia taangaangaia te reira ki te au 

tangata pakipakitai mei tei raveia nei ki tetai au papaki. Inara, kia raveia tetai au 

akatuke‟anaga tau no te au mataara i te raverave‟anga i te reira me kare te ngai i 

tapekaia ei te reira tangata pakipakitai no te kimikimi‟anga atu i tona turanga maki e 

ma te paruru i to ratou au tika‟anga i raro ake i teia Au Tumu Manako Akateretere tei 

Arikiia no te au Tangata Pakipakitai.  

 

Atikara 15: Tika’anga tamanamanata koreia mei te tamamae’anga, 

takinokino’anga, au angaanga viivii me kare au akono’anga taukore. 
 

Kia akapapu te au basileia e auraka rava tetai uatu tangata kia tamamaeia me kare 

takinokinoia na roto i tetai turanga angaanga viivii me kare akono‟anga taukore. 

No reira kia akapapu te au basileia i te rave i te au takainga mei te anga i tetai au ture 

me kare ture iti no te akapapu auraka te au tangata pakipakitai kia maroia ki roto i 

tetai au kimikimi‟anga o te pae oraanga meitaki me kare kimi kite. 

 

Atikara 16: Tika’anga tamanamanata koreia kia taangaanga tau koreia ma te 

kore e tutaki meitaki, oraanga takinokino, e pera te oraanga akakino. 
 

E tau i te au basileia kia rave i teia au takainga i raro nei: 

 

- paruru i te au tangata pakipakitai (roto e i vao i to ratou ngutuare) mei te au tu 

takinokino e pera te tu akakino e pera mei te au tangata te ka taangaanga tau 

kore ia ratou ma te kore e tutaki meitaki; 

 

- oronga i tetai tauturu ki te au tangata pakipakitai e to ratou ngutuare tangata e 

pera to ratou au tiaki na roto i te apii‟anga ia ratou kia rauka ia ratou i te 

kopae atu, kite atu e pera ripoti mai i te au takinokino‟anga, akakino‟anga e 

pera te au tangata te ka taangaanga tau kore ia ratou ma te kore e tutaki 

meitaki; 

 

- kia akapapu e ko te au tuanga angaanga paruru kia rauka ia ratou te kite i te 

mataiti o te reira tangata, tona turanga tane me kare vaine e pera tona maki; 

 

- akapapu e ko te au ngai e pera te au porokaramu no te au tangata pakipakitai 

kia akara matatioia te reira e te au mana akatere kare e angaanga piripiri; 

 

- kia tauturu i te au tangata pakipakitai tei taangaanga tau kore ia ratou ma te 

kore e tutaki meitaki me kare akakinoia kia meitaki e kia rauka ia ratou kia 

oki ki to ratou ngutuare ta ratou i matau; e pera katoa 

 

- anga i tetai au ture me kare au ture akaaere (kapiti mai te au ture no te au vaine 

e pera te au tamariki) no te akapapu e kia rauka i te kite, kimikimi matatio i te 

au takinokino‟anga e pera te akakino‟anga i te iti tangata pakipakitai e pera 

mei te mea e kua tau meitaki, kia apai ia atu te reira ki te akava‟anga 

 

Atikara 17: Paruru’anga i te tu tiratiratu o tetai tangata 
 

Ko te au tangata pakipakitai aiteite ua tona au tika‟anga ki to te katoatoa e kia arikiia 

aia mei te mea atura e kare ona maki. 

 

Atikara 18: Tika’anga kia aaere ki te au ngai tana i anoano e pera tona 

turanga toke enua 
 

Kua akatika te au basileia e ko te au tangata pakipakitai ka rauka ia ratou kia teretere 

ki te au ngai ta ratou i anoano, iki e ka noo ratou kiea e pera to ratou turanga toke 

enua mei te toenga o te iti tangata katoa te tu. 

 

Kia akapapu ratou e ko te au tangata pakipakitai, mei te iti tangata katoa te tu: 

 

- e tika‟anga to ratou no te rave mai e pera te akatuke i to ratou turanga toke 

enua; 

- ka rauka na roto i te au angaanga te ka orongaia mai kia ratou i te tiki atu i te 

au tokiumani me kare akatuke  i to ratou turanga toke enua, mei te tokiumani 

tika‟anga kia akaruke i te basileia me kare tetai atu tokiumani no te 

akakite‟anga e koai tikai aia; 

 

-  tikaia ratou kia akaruke i tetai uatu basileia (e to ratou basileia katoa) e pera 

 

- ka rauka katoa ia ratou i te oki mai ki to ratou uaorai basileia. 

 

Ka anoanoia te au tamariki pakipakitai kia retita vivikiia i muri ua ake i to ratou 

anau‟anga. E tikaanga to ratou kia tapaia tetai ingoa no ratou, to ratou toke enua e 

pera i te akara‟anga ki mua e te kite‟anga e pera ka akonoia aia e tona nga metua. 

 

Atikara 19: Noo’anga ma te kore e irinaki atu ki tetai e pera kia kapitiia mai ki 

roto i te katoatoa. 
 

Ko te au tangata pakipakitai aiteite ua tona tika‟anga mei to te katoatoa kia noo e kia 

raverave e pera kia kapitiia mai aia ki roto i te katoatoa o te iti tangata. 

 

Kia rave te au basileia i te au takainga tau no te tauturu i te au tangata pakipakitai kia 

mataora ratou i teia tika‟anga na roto i te akapapu‟anga e: 

 

- te tika‟anga no te iki e ka noo ratou kiea e pera koai te ka noo ma ratou mei ia 

tatou nei rai; 

 

- tika‟anga ki te ngutuare, ngai noo‟anga e pera tetai atu au angaanga keke no te 

tauturu ia ratou kia kapitiia ki roto i te katoatoa o te iti tangata e ma te paruru 

katoa ia ratou auraka kia kopaeia e ko ratou anake ua;  

 

- aiteite ua te tika‟anga ki te au angaanga keke e pera te au ngai no te katoatoa, 

kia akamanako katoa ia te anoano o te au tangata pakipakitai. 

 

Atikara 20: Tika’anga aaere 
 

Kia akapapu te au basileia e ko te au tangata pakipakitai kia orongaia te tikaanga kia 

ratou kia aaere e kia rauka ia ratou i te irinaki ki runga ia ratou uaorai. 

 

Teia tetai au matara no te rave i te reira: 

 

- kia akamamaia te aaere‟anga o te au tangata pakipakitai i te tu ta ratou i 

anoano, e pera aea ratou e anoano ei e pera kia tau te tutaki i te reira. 

 

- tauturu i te au tangata pakipakitai kia rauka mai tetai au apinga te ka tauturu ia 

ratou kia aaere, au kite ou ma te tau o te tutaki i te reira, tauturu katoa i te au 

tangata e tauturu ana ia ratou   

 

- oronga i tetai tereni‟anga ki te au tangata pakipakitai no runga i te karape aaere 

e pera te au tangata e angaanga ana kia ratou; e pera 

- akamaroiroi i te au tangata e maani nei i te au apinga aaere pera te au kite ou 

kia akamanako ratou i te au turanga aaere katoatoa. 

 

Atikara 21: Tika’anga tamanamanata koreia no te akakite i te manako e pera 

tika’anga ki te au tuatua akakite marama. 
 

Kia rave te au basileia i te au takainga no te akapapu e ko te au tangata pakipakitai e 

tika‟anga to ratou i te tuatua i to ratou manako e pera akakite i to ratou manako mei ta 

tetai au tangata e rave nei. Ka o mai te tika‟anga kia ui atu ma te maoraora, rave mai, 

e pera akakite i te au tuatua akakite marama e te au manako na roto i te reo akatutu, 

matapo, tata‟anga mamaata me kare tetai atu tu akakitekite‟anga. 

 

Teia tetai au mataara ka tau i te au basileia kia rave: 

 

- oronga i tetai au tuatua akakite marama ki te iti tangata na roto i tetai au 

akanoonoo‟anga (mei te tata‟anga no te aronga matapo me kare na roto i tetai 

ravenga uira) i te au tuatau tau e pera auraka e maata te tutaki; 

 

- akatika‟anga i te au tangata pakipakitai kia taangaanga i te tata‟anga a te 

matapo, reo akatutu e pera tetai atu au tu akakitekite‟anga i roto i ta ratou 

anganga‟anga atu ki te au tuanga o te kavamani; 

 

- pati mamate ki te au kamupani paraiveti e e au angaanga keke ta ratou e 

oronga ana ki te iti tangata, kapiti mai te angaanga internet, kia rauka ia ratou 

i te oronga mai i te reira au angaanga ke i roto i te turanga ka rauka i te au 

tangata pakipakitai i te marama; 

 

- akamaroiroi i te au ngai tuku tuatua akamarama ki vao e pera te au ngai 

internet kia rauka i te au tangata pakipakitai te taangaanga i ta ratou au 

angaanga keke  

 

- ariki‟anga e pera te akamaroiroi‟anga te taangaanga i te reo akatutu. 

 

Atikara 22: Akangateitei’anga i te ora’anga tangata tatakitai 
 

Auraka te ora‟anga tangata tatakitai o tetai tangata pakipakitai kia tamanamanataia 

kare e tumu tau me kare na roto i tetai matara kare i tau i te ture. Te turanga ngateitei 

e pera te turanga ingoa meitaki o tetai tangata pakipakitai auraka kia akakinoia e kare 

i tikaia e te ture. Kia paruru te ture i te au tangata pakipakitai mei teia au 

tamanamanata‟anga. 

 

Kia paruru katoa te au basileia i te au tuatua akakite marama o te au tangata tatakitai 

no to ratou oraanga kopapa e pera te akatukatau akaou‟anga i te au tangata pakipakitai 

mei ta ratou e paruru nei i te au tuatua akamarama o te iti tangata. 

 

Atikara 23: Akangateitei i te ngutuare e te ngutuare tangata 
 

Kia rave te au basileia i tetai au takainga tau no te akapapu e ko te au tangata 

pakipakitai aiteite ua to ratou au tika‟anga e te katoatoa o te iti tangata no runga i te 

akaipoipo, ngutuare tangata, riro‟anga ei metua tane e te metua vaine e pera te 

pirianga ki tetai uatu tana i anoano, e ko teia i reira: 

 

- tika‟anga arairai koreia kia akaipoipo e kia tu i te ngutuare tangata; 

 

- tika‟anga arairai koreia kia iki e eia tamariki tana i anoano e eaa te tuatau e 

anau mai ei; 

 

-  tika‟anga kia apii ia no runga i te anau tamariki e pera te parani‟anga i te anau 

tamariki; 

 

- ka rauka katoa i tetai i te tapapa marie i tona turanga anau tamariki mei tetai au 

tangata rai  

 

No runga i te retita‟anga i tetai tamariki me kare riro‟anga ei metua angai tamariki me 

kare metua tiaki, aiteite ua te au tika‟anga o te au tangata pakipakitai ki tetai uatu 

tangata tana ka rave i raro ake i te ture. Inara, ko te mea puapinga rava atu koia oki, 

eaa tikai te mea tau meitaki no te reira tamaiti. Kia orongaia tetai tauturu no te au 

tangata pakipakitai i te tauturu ia ratou no te utuutu‟anga i ta ratou tamariki me 

anoano ratou. 

 

Aiteite ua te tika‟anga o te au tamariki pakipakitai ki te au tamariki ke atu i roto i te 

oraanga ngutuare. Kia oronga katoa te au basileia i te au tuatua akakite marama, au 

angaanga keke e pera te turuturu i te au tamariki pakipakitai e to ratou au ngutuare. 

 

Auraka te tamaiti kia rave ke ia mei te inangaro o tona nga metua, mari ua na te 

akava‟anga e oronga mai i te reira tika te ka riro ei meitaki no te reira tamaiti. (Auraka 

te tuku‟anga tika kia akatinamou ua ia no te tumu e e pakipakitai te tamaiti me kare te 

metua) Mei te mea e kare e rauka i te ngutuare tangata i te akono i te tamaiti 

pakipakitai kia pati ia atu te kopu tangata kia akono i te tamaiti pakipakitai. Mei te 

mea e kare te reira e rauka ka tau i reira te reira tamaiti kia orongaia ki tetai ngutuare 

ke atu kia akono mei te mea e ka rauka mai te reira. 

 

Atikara 24: Tika’anga Apii 
 

E tika‟anga to te au tangata pakipakitai ki te apii mei tetai au tangata rai. Kia akapapu 

te au basileia katoatoa e kia o atu te au tangata pakipakitai ki roto i te au turanga apii 

katoatoa kia rauka te i tetai uatu i te akapuapinga katoatoa i tona maroiroi. 

 

No te rave‟anga i te reira ka anoanoia te au basileia kia akapapu e: 

 

- ko te au tamariki pakipakitai kare e tutaki tana apii i te pae tua tai e kia rauka 

katoa te apii tua rua mei tetai au tamariki katoa te tu; 

 

- kia rauka i te apii i te akatuke i tetai au turanga ei tauturu i te au tamariki 

pakipakitai; 

 

- kia rauka mai te tauturu a te au tangata pakipakitai mei roto mai i te pae apii; 

 



13 

 

- ko te au tangata pakipakitai kia rauka ia ratou tetai tauturu takake i roto i te au 

apii takake te ka tauturu ia ratou kia rauka ia ratou i te puapinga mei roto mai i 

ta ratou apii e pera kia rauka te apii i tetai au karape no te oraanga. 

 

Kia rauka i te au basileia i te tauturu i te au tangata pakipakitai kia apii i te pae 

ora‟anga e pera te au karape oraanga iti tangata. Teia te au takainga ka anoanoia: 

 

- kia rauka i te au tangata pakipakitai kia apii i te au tu akakitekite‟anga, mei te 

au reo akatutu e pera te reo o te matapo e pera te karape te ka tauturu ia ratou i 

te aaere ki te au ngai ta ratou i anoano ma te arairai koreia; 

 

-  akateateamamao i tetai au tangata te ka riro i te tauturu ia ratou e pera te apii 

marie‟anga ia ratou; 

 

- akapapu e ko tetai tamaiti matapo, vakare me kare matapo e te vakare kia 

apiiia ki te au akakitekite‟anga ka marama ratou. 

 

Kia rave te au basileia i te au takainga tau no te tarau i te au puapii, pera te au puapii 

pakipakitai tei tukatau ratou i roto i te reo akatutu e pera te tata‟anga matapo e ma te 

tereni i te au puapii kia kite ratou i te apii ma te tauturu i te au tangata pakipakitai. 

 

E tika‟anga katoa to te au tangata pakipakitai kia aere ki te apii tua toru mei tetai pae 

rai, tereni‟anga no tetai ngai angaanga, apii no te au tangata mamaata, e pera tetai atu 

au apii ma te kore e akavaavaa‟anga. Kia akapapu te au basileia e kia raveia tetai au 

akatuke‟anga i te au apii, apii tua toru me kare ngai terei‟anga no te tauturu i te au 

tangata pakipakitai kia rauka ia ratou teia au tu apii tukeke. 

 

Atikara 25: Pae Oraanga Meitaki 
 

Kua ariki te au basileia katoatoa e ko te au tangata pakipakitai aiteite ua tona 

tika‟anga mei tetai uatu tangata ki te pae oraanga meitaki ma te kore e akavaavaa no 

te mea ua e e pakipakitai aia. Teia i reira te aiteanga ka raveia i tetai au takainga no te: 

 

- oronga‟anga ki te au tangata pakipakitai tetai turanga tutaki kore me kare 

tutaki‟anga tau no te pae akono‟anga i te oraanga, kapiti katoa mai tuanga 

oraanga piri tane e te vaine, oraanga meitaki no te anau tamariki e tetai atu au 

porokaramu oraanga meitaki no te katoatoa; 

 

- oronga i tetai au angaanga o te pae oraanga no runga i te turanga pakipakitai e 

pera te au angaanga mua te ka anoanoia kia raveia kia riro te reira ei paruru i 

te akamaata atu i te kino te ka tupu mai; 

 

-  oronga i tetai au angaanga o te pae oraanga kia vaitata ki te iti tangata e pera 

ki roto i te au oire rikiriki; 

 

- akapapu e kia oronga te au taote e pera te au tangata angaanga o te pae 

oraanga meitaki i te au tauturu‟anga i te au tangata pakipakitai aiteite te reira 

mei ta ratou e pera ki te iti tangata, kapiti katoa mai te i te oronga‟anga 

rapakau mei te mea e ariki te reira tangata e pera kia akakiteia ki te reira 

tangata e eaa tikai tana e akatika nei, na roto i te akapau‟anga a te taote  me 

kare tetai atu au tangata anganga o te pae oraanga meitaki kua kite ratou i te au 

tikaanga o te au tangata pakipakitai e ma te akanoonoo i tetai au turanga  kia 

aruia no te reira au akakoro‟anga; 

 

- patoi i te au tu akavaavaa no te mea ua e e pakipakitai koe me kare e life 

insurance kia orongaia mai te reira i roto i te turanga tau tikai; 

 

- patoi pakari atu i te au tangata e akavaavaa nei i tetai au papaki tangata e e 

pakipakitai ratou ia ratou e oronga nei i tetai au tauturu‟anga i te pae oraanga 

meitaki, me kare kai me kare au tu vai tukeke. 

 

Irava 26: Akatukatau akaou’anga   

 

Kia rauka i te au basileia i te rave i tetai au takainga no te tauturu i te au tangata 

pakipakitai kia rauka ia ratou i te noo ki roto i te oraanga irinaki ki runga ia ratou 

uaorai, kia rauka ia ratou te oraanga matutu i te kopapa, manako, e te piri‟anga ki te iti 

tangata e i roto i ta ratou angaanga kia rauka ia ratou i te piri atu ki roto i te au tuanga 

katoatoa o te oraanga. Ka rauka ia ratou i te rave i te reira na roto i te akapapa‟anga e 

pera te akamatutu‟anga i te porokaramu akatukatau akaou‟anga i roto tikai i te tuanga 

o te pae oraanga meitaki, ngai angaanga, pae apii e pera te au angaanga tukeke no te 

katoatoa. 

 

Kia rauka i teia au angaanga keke e pera te porokaramu i te: 

 

- akamata vivikiia; 

 

- akanooia ki runga i te anoano e te maroiroi o te tangata tatakitai; 

 

- tauturu i te au tangata pakipakitai kia akaoia e pera kia riro mai ratou ei tuanga 

i roto i te iti tangata; 

 

- kia rauka ngoie ua te reira i te pae i te iti tangata (pera te au oire rikiriki i vao) 

 

- rave i te angaanga ma te tutaki kore. 

 

Kia akamaroiroi te au basileia i te: 

 

- tereni uatu rai i te au tangata angaanga i roto i te tuanga akatukatau 

akaou‟anga ia ratou; 

 

- ta‟angaanga i te au apinga tauturu e te au kite ou tei angaia no te iti tangata 

pakipakitai no te tuanga o te akatukatau akaou‟anga ia ratou; 

 

(Akatukatau akaou‟anga koia oki ko te au akanoonoo‟anga no te tauturu i te iti tangata 

pakipakitai kia rauka ia ratou te au karape te ka anoanoia kia rauka ia ratou i te piri atu 

ki roto i te au angaanga a te iti tangata) 

Atikara 27: Angaanga e te angaanga moni 
 

Kua ariki te au basileia katoatoa e ko te au tangata pakipakitai aiteite ua tona au 

tika‟anga mei tetai uatu tangata ki te angaanga. Kia rauka i te au basileia i te apai i 

tetai au takainga tau no te akapapu e ko te au tangata pakipakitai kia rauka ia ratou i te 

taangaanga i teia tika‟anga na roto  i te: 

 

- paruru‟anga i te au akavaava‟anga taukore i te au tangata pakipakitai i raro ake 

i te ture i roto i te au ngai angaanga, tapapa marie‟anga i taau angaanga, 

akameitaki‟anga i toou taoanga angaanga e pera te turanga tau meitaki o te 

ngai angaanga. 

 

- akapapu e ko te au tangata pakipakitai kia tau katoa te turanga o ta ratou ngai 

angaanga mei te turanga aiteite te au tika‟anga, aiteite te tutaki no te rave‟anga 

i te angaanga aiteite, paruru‟anga mei te au tamanamanata‟anga tukeke e pera 

te akanoo‟anga i te au takainga mei te mea e e akaapa‟anga me kare e 

manamanata toou; 

 

- akapapu e ko te iti tangata pakipakitai e tika‟anga katoa to ratou kia riro mai 

ratou ei au mema no tetai taokotai‟anga te ka paruru ia ratou mei to ratou au 

pu angaanga; 

 

- akamaroiroi i te iti tangata pakipakitai no te au tika‟anga ngai angaanga, 

karape i te pae angaanga, tereni‟anga no te reira angaanga kia meitaki atu, e 

pera katoa kia anganga naau uaorai; 

 

- tarau‟anga i te iti tangata pakipakitai ki roto i te angaanga kavamani e pera te 

akamaroiroi‟anga i te au pitiniti paraiveti kia tarau i te au tangata pakipakitai 

katoa; 

 

- paruru i te au tangata pakipakitai kia kore e maroia kia angaanga mei te toenga 

rai o te iti tangata tei paruruia. 

 

Atikara 28: Turanga ora’anga tau e te paruru’anga 
 

Kua ariki te au basileia katoatoa e ko te au tangata pakipakitai e to ratou ngutuare 

tangata e tika‟anga katoa to ratou ki tetai turanga ora‟anga tau, mei te kai, kakau e 

tetai ngutuare. Kia papu e kia ngoie ua te reira au apinga ma te kore e akavaavaa atu 

ia ratou. 

 

Kua ariki te au basileia katoatoa e ko te au tangata pakipakitai e tika‟anga to ratou kia 

paruruia. Kia raveia te au ravenga kia rauka ngoie ua i te au tangata pakipakitai ki te 

au tu angaanga tukeke te ka riro ei tauturu ia ratou i roto i to ratou turanga maki, mei 

te ngoia ki te vai ma, porokaramu te ka riro ei tauturu ia ratou kia rauka i te 

akameitaki i to ratou oraanga, ngutuare no te katoatoa e pera te moni pakari. 

Atikara 29: Angaanga poritiki e pera te taoanga basileia    
 

Kia akapapu te au basileia katoatoa e ko te au tangata pakipakitai ka rauka ia ratou i te 

piri atu ki roto i te au angaanga poritiki e pera kia mou i tetai taoanga basileia mei te 

toenga o te iti tangata rai, te tika‟anga kia iki, tu no tetai iki‟anga e pera kia ikiia aia. 

 

Kapiti katoa mai te: 

 

- akapapu e ko te iki‟anga kia ngoie ua te reira, e kia mama ma te maramarama 

ua te raverave‟anga i te reira; 

 

-  paruru‟anga i te tika‟anga no te iki muna ngaro 

 

- akatika‟anga i te au tangata pakipakitai kia tu no te iki‟anga e kia ikiia mei te 

toenga o te iti tangata rai; e pera 

 

- kia tauturuia te au tangata pakipakitai i roto i te iki‟anga me anoano ratou, mei 

ko mai i tetai tangata ta ratou i anoano. 

 

Kia rauka i te au basileia i te anga i tetai turanga no te akamaroiroi i te au tangata 

pakipakitai kia rauka ia ratou i te piri ki teia au angaanga o te basileia, piri‟anga ki 

roto i tetai putuputu‟anga kare i te kavamani, putuputu‟anga poritiki e pera tetai pupu 

tei mata i te au tangata pakipakitai. 

 

Atikara 30: Piri’nga ki roto i te peu enua e te au tarekareka tukeke 
 

Ko te au tangata pakipakitai aiteite ua tona tika‟anga mei tetai uatu tangata kia piri atu 

ki roto i te au peu enua. 

 

Kia rave te au basileia i tetai au takainga no te akapapu e kia rauka i te iti tangata 

pakipakitai te: 

 

- au apinga enua , mei te au puka e tetai atu au tata‟anga; 

 

- au porokaramu na roto mai i te pia akaata, te au ripine teata e te akatutu‟anga; 

 

- au ngai rave i te au akatutu‟anga peu enua me kare tetai atu au angaanga keke 

mei te au ngai akatutu‟anga, ngai akaariari‟anga apinga taito, are teata, 

runanga puka e pera te au angaanga turoto; 

 

- me ka rauka, te au ngai akamaara‟anga tei riro ei au ngai puapinga ki te 

basileia i te peu enua. 

 

Kia rauka i te au basileia i te apai i tetai au takainga kia rauka i te au tangata 

pakipakitai i te akatupu e te taangaanga i to ratou tu karape, toro tutu e pera to ratou 

turanga kite, auraka ua i to ratou puapinga mari to te katoatoa. 

 

Kia rauka i te au basileia i te apai i tetai au takainga no te akapapu e ko te au ture kopi 

(copyright), ko tei paruru i te au kite o te au tangata, au tata‟anga, au tutu me kare au 

mea tei angaia, kia kore e keiaia, auraka te reira kia akavaavaa atu i te au tangata 

pakipakitai ko ratou te titau ra kia rauka ia ratou te tikaanga ki te au apinga peu maori 

tukeke. 

 

Ko te au tangata pakipakitai ka tau ratou, mei te toenga o te iti tangata kia 

akangateiteiia no ta ratou au peu enua e pera te reo, kapiti katoa mai te au reo akatutu 

e te peu o te au tangata kare e rongo te tuatua.  

 

Kia rave te au basileia i te au takainga no te: 

 

- akamaroiroi i te au tangata pakipakitai kia piri ki roto i te tipoti ki te au 

tangata kare i te pakipakitai me ka rauka ia ratou; 

 

- akapapu e ko te au tangata pakipakitai kia rauka ia ratou te tika‟anga ki te 

au angaanga tipoti, au tamataora‟anga e pera te au ngai e te au angaanga  

turoto; e pera 

 

- akapapu e ko te au tangata pakipakitai kia oronga i te tika‟anga kia 

akateretere, akatupu e pera kia piri ki te au angaanga tipoti e te tamataora 

tei akanooia no ratou. 

 

Ko te au tamariki pakipakitai kia rauka ia ratou te tika‟anga kia kanga, tamataora, 

tarekareka e pera kia piri atu ki te au angaanga tipoti mei te toenga rai o te au tamariki 

te tu. 

 

Atikara 31 Au akapapa’anga e te koi’anga i te reira 
 

Kua akatika te au basileia kia koiia tetai au tuatua akakite marama tei tau no te: 

 

- tauturu i te taangaanga i teia Au Tumu Manako Akateretere tei Arikiia no te au 

Tangata Pakipakita; 

 

- tauturu i te vaito i te puapinga o teia Au Tumu Manako Akateretere tei Arikiia 

no te au Tangata Pakipakita i tona taangaangaia  

 

- takore atu i te au manamanata te ka araveiia e te au tangata pakipakitai no 

runga i te taangaanga i to ratou au tika‟anga. 

 

Ko te au tuatua akakite marama kia koiia te reira e kia vairangaia ma te akapapu e 

auraka te munangaro o te reira au akakite‟anga o te au tangata pakipakitai kia tatauia e 

tetai uatu, e kia tau katoa te reira ki te turanga o teianei ao tei akanooia no te reira 

akakoro‟anga. 

 

Ko te au tuatua tei akaputuputuia kia rauka i te au tangata pakipakitai me kare tetai atu 

tei anoano i te tika‟anga kia kite i te reira. 

 

Atikara 32: Taokotai’anga i vao ake i te basileia 

 

 Kua akatika te au basileia katoatoa e e mea puapinga te angaanga kapiti no te 

akapapu e kia taangaangaia teia Au Tumu Manako Akateretere tei Arikiia no te au 

Tangata Pakipakitai i roto i te au basileia katoatoa. Kia rave ratou i te au takainga no 

te reira no te: 

 

- akapapu e ko te au porokaramu akapuapinga i vao ake i te basileia e tetai atu 

taokotai‟anga, kapiti katoa mai te au tangata pakipakitai kia rauka katoa ia 

ratou te reira au tika‟anga; 

 

- tauturu‟anga i tetai e tetai, na roto i te oronga mai, oronga atu i te au tuatua 

akakite marama, akakitekite no te au mea tei tupu tei na roto ana ratou, au 

tereni‟anga e pera te au akateretere‟anga meitaki tikai; 

 

-  taokotai‟anga ki tetai e tetai i roto i te au kimikimi‟anga marama e pera te 

tika‟anga ki te au tuatua akakite marama; e pera 

 

- oronga‟anga i te au tauturu tau i te pae marama, e te moni mei te tauturu‟anga 

tetai e tetai no te au kite ou te ka tauturu i te au tangata pakipakitai. 

 

Irava 33: Ta te basileia taangaanga’anga e te akarakara matatio’anga i te 

Au Tumu Manako Akateretere tei Arikiia. 
 

Kia iki te au basileia e tai me kare e rua au ngai i roto i te kavamani no runga i te 

taangaanga i teia Au Tumu Manako Akateretere tei Arikiia no te au Tangata 

Pakipakitai. Kia akarakara ratou i te akanoo‟anga me kare iki‟anga mai i tetai kopapa 

kavamani no te tauturu e kia aere meitaki ua te taangaanga‟anga i te Au Tumu 

Manako Akateretere tei Arikiia no te au Tangata Pakipakitai. 

 

Kia akanoo katoa te au basileia i tetai au takainga no te akarakara matatio e te 

taangaangaia nei te Au Tumu Manako Akateretere tei Arikiia no te au Tangata 

Pakipakitai. Ko te reira au takainga ka anoanoia aia e koia anake ua rai, e kia 

akarakara katoaia tetai atu au putuputu‟anga ke atu i roto i te basileia no te au 

tika‟anga tangata. Ko te au tangata o te basileia, ko ratou tikai te iti tangata 

pakipakitai e pera te au putuput‟anga e mata nei ia ratou, kia orongaia kia ratou te au 

tika‟anga kia piri ki roto i te akarakara‟anga matatio i teia. 

 

Irava 34: Kumiti no runga i te au Tika’anga o te Au Tangata Pakipakitai 
 

Kia akatupuia tetai Kumiti no runga i te tika‟anga o te iti tangata pakipakitai (Kumiti) 

ei mata ki te Taokotai‟anga o te au Basileia. Ka raveia mai tetai au tangata kite pakari 

i roto i teia tuanga ki roto i te kumiti. Na teia Atikara e akanoo e ka akapeea teia au 

tangata i roto i teia Kumiti i to ratou iki‟anga. 

 

Irava 35: Au ripoti a te au basileia 
 

Kia ripoti mai te au basileia no runga i te au mea ta ratou e rave ra i te 

taangaanga‟anga i teia Au Tumu Manako Akateretere tei Arikiia no te au Tangata 

Pakipakita. Kia tae mai te ripoti mua i roto i te rua o te mataiti i muri ake te 

akamana‟anga i te Au Tumu Manako Akateretere tei Arikiia no te au Tangata 

Pakipakita e i muri ake i te reira kia ripotiia mai i te au „a mataiti. 

 

Irava 36: Uriuri’anga i te au ripoti 

Ka uriuri te Kumiti i te au ripoti ma te tuku mai i tetai au manako e pera 

tamanako‟anga ki te au basileia. Ka tikaia te au basileia kia tuku atu i to ratou manako 

na roto i te oronga‟anga atu i tetai au tuatua akakite marama e ka rauka katoa i te 

Kumiti i te pati katoa atu i tetai au tuatua akamarama. 

 

Mei te mea e tavarevare roa rava tetai basileia i te tuku‟anga atu i tana ripoti ki te 

Kumiti, ka rauka i te Kumiti i te akamaara ki te reira basileia i te puapinga o te reira 

ripoti. 

 

Ka tikaia tetai uatu basileia tei akatika kia taangaangaia te Au Tumu Manako 

Akateretere tei Arikiia no te au Tangata Pakipakitai no tetai kopi o te au ripoti. Na te 

reira au basileia rai e akateateamamao i tana ripoti e pera ko te au manako e te au 

tamanako‟anga a te Kumiti ka tikaiia te iti tangata o te reira basileia i te kite. 

 

Ka rauka i te Kumiti i te oronga i te au ripoti ki tetai atu au tuanga i roto i te 

Taokotai‟anga Basileia ei ravenga no te tauturu i te au basileia e au manamanata to 

ratou i te taangaanga‟anga i te Au Tumu Manako Akateretere tei Arikiia no te au 

Tangata Pakipakitai. 

 

Irava 37: Angaanga kapiti i rotopu i te au Basileia e te Kumiti. 
 

Kia angaanga kapiti te basileia ki te Kumiti kia rauka i te rave i tana angaanga ma te 

meitaki. Ka tauturu katoa te Kumiti i te au basileia i te anganga kapiti kia ratou no te 

taangaanga‟anga i te Au Tumu Manako Akateretere tei Arikiia no te au Tangata 

Pakipakita. 

 

Irava 38: Piri’anga o te Kumiti ki tetai atu au putuputu’anga. 
 

Ei ravenga i te tauturu i te au basileia no runga i te taangaanga‟anga i te Au Tumu 

Manako Akateretere tei Arikiia no te au Tangata Pakipakitai ka rauka i te pati atu i 

tetai tuanga kimi matatio o te Taokotai‟anga Basileia no te uipa‟anga atu me kare 

oronga mai i tetai au tuatua akakite marama ki te Kumiti no tetai au tumu manako tau 

tikai ki te Au Tumu Manako Akateretere tei Arikiia no te au Tangata Pakipakitai. 

 

Irava 39: Ripoti a te Kumiti 
 

Ka ripoti atu te Kumiti ki te Uipaanga Maata a te Taokotai‟anga Basileia e pera te 

uipaanga a te Taokotai‟anga Basileia o te pae Konitara Kimi Puapinga e te Ora‟anga 

Tangata i te au rua mataiti. Ka rauka iaia i te tuku mai i tetai au manako e pera te au 

tamanako‟anga kia tau ki te au ripoti e te au tuatua akakite marama tei orongaia kiaia. 

 

Irava 40: Uipaanga a te au Basileia. 
 

Kia uipa te au basileia i te au tuatau tau kia rauka i te uriuri i tetai uatu au 

manamanata te ka tupu mai no roto mai i te taangaanga‟anga i te Au Tumu Manako 

Akateretere tei Arikiia no te au Tangata Pakipakitai. Na te Tekeretere Tianara Maata o 

te Taokotai‟anga Basileia e kapiki i te uipaanga mua e auraka te reira kia tere atu i te 

ono marama mei te tuatau i akamana ia ei te Au Tumu Manako Akateretere tei Arikiia 

no te au Tangata Pakipakitai. I muri ake i te reira , kia kapiki te  Tekeretere Tianara 

Maata o te Taokotai‟anga Basileia i te au rua mataiti me kare kia tau ki ta te au 

basileia i akatika. 

 

Irava 41: Tangata Tiaki. 
 

Ko te au basileia te ka anoano i te piri atu ki roto i teia Au Tumu Manako Akateretere 

tei Arikiia no te au Tangata Pakipakitai kia akakite atu ki te Tekeretere Tianara Maata 

o te Taokotai‟anga Basileia. Tetai uatu tokimani ta tetai uatu basileia ka tuku atu, mei 

te tapao apinga, au ripoti, e te vai atura kia tukuia atu te reira ki te  Tekeretere Tianara 

Maata o te Taokotai‟anga Basileia.  

 

Irava 42: Taina’anga. 
 

Ka rauka i te au basileia i te taina atu ki te Au Tumu Manako Akateretere tei Arikiia 

no te au Tangata Pakipakitai i roto i te Opati Maata o te  Taokotai‟anga Basileia i 

New York mei te ra 30
th

 Mati 2007. 

 

Irava 43: Ariki kia tapekaia. 
 

Ko te au basileia tei taina atu i te Au Tumu Manako Akateretere tei Arikiia no te au 

Tangata Pakipakitai kua akatika ratou kia taangaangaia te Au Tumu Manako 

Akateretere tei Arikiia no te au Tangata Pakipakitai na roto i te akamana‟anga i te 

reira. Ko te au basileia kare i taina ake i te reira ka ariki ratou kia taangaangaia te Au 

Tumu Manako Akateretere tei Arikiia no te au Tangata Pakipakitai na roto i te 

ariki‟anga i te reira. 

 

Atikara 44: Au Putuputu’anga o te au pa moana. 
 

Au putuputu‟anga o te au pae moana koia oki e au putuputu‟anga e mana to ratou i te 

tuku tika no teia Au Tumu Manako Akateretere tei Arikiia no te au Tangata 

Pakipakitai no te au basileia i roto i tona tuanga.  Ka anoanoia teia au putuputu‟anga 

kia akamarama mai e mei te eaa te maata o tona mana tei orongaia mai e te reira au 

basileia kiaia. 

 

Me tuatua te Au Tumu Manako Akateretere tei Arikiia no te au Tangata Pakipakitai 

no te au „basileia‟ ka o katoa mai te reira au putuputu‟anga. 

 

Me uipa te au basileia e me anoanoia kia vouti i tetai manako, ka rauka i teia au 

putuputu‟anga kia vouti no te au basileia tana e mata nei. 

 

Irava 45: Mana’anga o teia Au Tumu Manako Akateretere tei Arikiia no te 

au Tangata Pakipakitai. 

 

Ka mana teia Au Tumu Manako Akateretere tei Arikiia no te au Tangata Pakipakitai a 

te ra 30
th

 i muri ake te au basileia e rua ngauru (20) i ariki i te taangaanga i te reira. I 

muri ake i teia rua ngauru basileia, ka mana te Au Tumu Manako Akateretere tei 

Arikiia no te au Tangata Pakipakitai no tetai atu basileia tei akatika i te taangaanga i te 

reira i te ra 30
th

 i muri ake i tona akatika‟anga. 

(Me mana te Au Tumu Manako Akateretere tei Arikiia no te au Tangata Pakipakitai 

teia tona aiteanga kua riro mai te Au Tumu Manako Akateretere tei Arikiia no te au 

Tangata Pakipakitai ei tuanga no te ture no te au basileia e ko te au basileia tei akatika 

kia taangaangaia te reira ka anoanoia ratou kia aru i te reira, mei te mea e kare ratou e 

aru ka anoanoia ratou kia akamarama i te reira. 

 

Irava 46: Kopae’anga. 
 

Ka rauka i te au basileia i te akanoo i tetai au kopae‟anga, koia oki ka tikaia ratou i te 

akakite e kare e rauka ia ratou i te taangaanga i tetai au tuanga o te Au Tumu Manako 

Akateretere tei Arikiia no te au Tangata Pakipakitai. Inara kare teia au kopae‟anga e 

arapaki atu i te tapao e te akakoro‟anga o teia Au Tumu Manako Akateretere tei 

Arikiia no te au Tangata Pakipakitai. 

 

Ka rauka i te au basileia i te takore i te reira au kopae‟anga i te tuatau ta ratou i 

manako. 

 

Irava 47: Au akatuke’anga. 
 

Ka rauka i te au basileia i te tamanako mai i tetai au akatuke‟anga ki te Au Tumu 

Manako Akateretere tei Arikiia no te au Tangata Pakipakitai na roto i te tuku‟anga atu 

i te reira ki te Teketere Tianara Maata o te Taokotai‟anga Basileia. Ka tuku atu i reira 

te TeketereTianara Maata i taua au tamanako‟anga akatuke ki te au basileia tei ariki i 

te Koreromotu e ma te pati at kia ratou me ka anoano ratou kia uipa mai kia uriia te 

reira tamanako‟anga kia akatukeia. 

 

Ka raveia te au akatuke‟anga me te mea e arikia e te rua toru o te au basileia katoatoa 

te uipa e tei vouti i te ariki i te reira e kua ariki katoa te Teketere Tianara Maata. Ka 

tuku atu i reira te Tekerete Tianara Maata i te au akatuke‟anga tei arikiia ki te au 

basileia katoatoa. 

 

Ko te au akatuke‟anga ka mana ua te reira ki te au basileia tei ariki i te reira mari ua te 

Atikara 34, 38, 40 (no runga te reira i te Kumiti e te uipa‟anga a te au basileia) ka 

mana te reira ki te katoatoa rava. 

 

Irava 48: Marekakore. 
 

Ka rauka i tetai uatu basileia i te kiriti ke atu iaia mei roto i te Au Tumu Manako 

Akateretere tei Arikiia no te au Tangata Pakipakitai na roto it te tata‟anga atu ki te  

Tekerete Tianara Maata o te Taokotai‟anga Basileia. Kare i reira e anoanoia te reira 

basileia kia taangaanga akaou i te Au Tumu Manako Akateretere tei Arikiia no te au 

Tangata Pakipakita e tai mataiti i muri ake i tona tata‟anga ki te Tekerete Tianara 

Maata i tona marekakore. 

 

Irava 49: Turanga te ka tau kia rauka i te katoatoa tetai kopi. 
 

Ko te tata‟anga o te Au Tumu Manako Akateretere tei Arikiia no te au Tangata 

Pakipakitai kia raveia te reira i roto i tetai turanga ka rauka ua i tetai papaki i te kopi i 

tetai kapi nana. 

Irava 50: Te tata’anga tuatua tikatikai. 

 

Ko te au tata‟anga Arabia, Tinito, Papaa, Varani, Rutia e pera te Paniora, e au 

tata‟anga Koreromotu tikatikai te reira.         

